
<< Հայաստանի Հանրապետության Ազգային վիճակագրական ծառայությանը գումար հատկացնելու, Հայաստանի Հանրապետության կառավարության 2013 թվականի  դեկտեմբերի 19-ի N 1414-Ն որոշման մեջ լրացումներ կատարելու և գնման գործընթացը կազմակերպելու մասին>> Հայաստանի Հանրապետության կառավարության որոշման ընդունման անհրաժեշտության վերաբերյալ

ՀՀ 2014 թվականի գյուղատնտեսական համատարած հաշվառման, նախապատրաստման, անցկացման, նյութերի մշակման ու հրապարակման գործընթացը ծրագրված է իրագործել  4 տարվա ընթացքում` 2013-2016 թվականը ներառյալ: Ծրագրավորման գործընթացն իրագործվել է ՄԱԿ-ի Պարենի և գյուղատնտեսության կազմակերպության, ԱՄՆ-ի գյուղատնտեսության դեպարտամենտի և Եվրամիության Թվինինգ ծրագրի շրջանակում ՄԱԿ-ի, ԱՄՆ-ի և Եվրամիության փորձագետների փոխհամաձայնեցված խորհրդատվության հիման վրա, համագործակցությամբ ՀՀ գյուղատնտեսության նախարարության հետ: Վերը հիշատակված կողմերի համագործակցությամբ կազմվել է նաև քառամյա գործողությունների ծախսերի նախահաշվի նախագիծը` ըստ գործողությունների ժամկետների և կատարողների:  Ըստ այդմ` 2013-2016թթ. գործողությունների ծախսերի նախահաշիվը գնահատված է մոտ 1.9 մլրդ. ՀՀ դրամ կամ  4.6 մլն. ԱՄՆ դոլար, որից առաջին տարվա նախահաշվային արժեքը կազմել է 239.33 մլն. ՀՀ դրամ, որից փաստացի ծախսվել է 153767.5 հազար դրամ, այդ թվում ՀՀ  պետական բյուջեից (01.05.2013 - 31.12.2013թ. ժամանակահատվածում)   71386. 9 հազար  դրամ: 
Համաձայն Հայաստանի Հանրապետության կառավարության 2013 թվականի ապրիլի 25-ի «Հայաստանի Հանրապետությունում 2014 թվականին գյուղատնտեսական համատարած հաշվառում, 2013 թվականին փորձնական գյուղատնտեսական համատարած հաշվառում անցկացնելու և 2014 թվականին անցկացվելիք գյուղատնտեսական  համատարած հաշվառման համապետական, Երևան քաղաքի և մարզային հանձնաժողովներ ստեղծելու  մասին» թիվ 402-Ն որոշման, Հայաստանի Հանրապետությունում 2014թ. Հոկտեմբերի                            11-31-ը ներառյալ պետք է անցկացվի գյուղատնտեսական համատարած հաշվառում:  
Հայաստանի Հանրապետությունում 2014 թվականին անցկացվելիք գյուղատնտեսական համատարած հաշվառման նախապատրաստման և անցկացման համապետական հանձնաժողովի 07.05.2013թ. թիվ 1 որոշմամբ հավանության արժանացած` <<Հայաստանի Հանրապետությունում 2014 թվականին անցկացվելիք գյուղատնտեսական համատարած հաշվառման նախապատրաստման, անցկացման և նյութերի մշակման ծախսերի նախահաշվով» 2014 թվականի համար նախատեսված էր  1 502 258.0 հազար դրամ,  որից  Հայաստանի Հանրապետության պետական բյուջեով, Համաշխարհային Բանկի և ԱՄՆ միջազգայաին զարգացման գործակալության կողմից հատկացվել է 306 094.0 հազար դրամ: Պակասուրդը ս.թ. հունիսի 1-ի դրությամբ կազմում է 1 196 164.0 հազար դրամ:
Եվրամիությունը պատրաստակամություն է հայտնել օժանդակելու Հայաստանի Հանրապետության  2014թ. գյուղատնտեսական համատարած հաշվառման  անցկացմանը՝           2 մլն. Եվրո դրամաշնորհի տեսքով (հիմք՝ ՀՀ էկոնոմիկայի նախարարի 15.05.2014թ. թիվ 07/19.2/2859-14 գրությունը): Հիշատակված 2 մլն. Եվրոյի դրամաշնորհը (22.05.2014թ. փոխարժեքով՝ 1 129 360.0 հազար դրամ) նախատեսվում է տրամադրել այն պայմանով, որ 2014թ. գյուղատնտեսական համատարած հաշվառման դաշտային աշխատանքները ավարտված կլինեն: Այլ կերպ ասած, ՀՀ կառավարությունը հարկ է, որ ֆինանսավորի 2014թ. դաշտային աշխատանքները ՀՀ 2014թ. պետական բյուջեի միջոցներից, պայմանով, որ այդ միջոցները կփոխհատուցվեն Եվրամիության կողմից հատկացված գումարի չափով (հիմք՝ <<Գյուղատնտեսության և գյուղի զարգացման>> համաձայնագրի նախագծի հավելված 2 <<Տեխնիկական և վարչական դրույթներ>> փաստաթուղթ): 

06.06.2014թ. ՀՀ փոխվարչապետ, ՀՀ տարածքային կառավարման նախարար,  ՀՀ 2014թ. անցկացվելիք գյուղատնտեսական համատարած հաշվառման նախապատրաստման և անցկացման համապետական հանձնաժողովի նախագահ պարոն Արմեն Գևորգյանի մոտ կայացած գյուղատնտեսական համատարած հաշվառման անցկացման հարցերով խորհրդակցության ժամանակ որոշվեց և ՀՀ վարչապետի մոտ ս. թ. հունիսի 9-ին կայացած ՄԺԾԾ հայտի քննարկման ժամանակ քաղաքական որոշում կայացվեց սահմանված ժամկետում հաշվառումն իրականացնելու մասին: 
Հետևաբար, գյուղատնտեսական համատարած հաշվառումը օրենքով նախատեսված ժամկետում իրականացնելու համար,  անհրաժեշտ է ՀՀ կառավարության պահուստային ֆոնդից հատկացնել 1 129 360.0 հազար դրամ:

    1. Ընթացիկ իրավիճակը և խնդիրները
Համաձայն միջազգային պրակտիկայի, գյուղատնտեսության ոլորտի վերաբերյալ վիճակագրական տվյալները հավաքագրվում են ինչպես ընթացիկ (տարեկան) հաշվառումների` վարչական ռեգիստրներ  և ընտրանքային դիտարկումներ, այնպես էլ,  գյուղատնտեսական համատարած հաշվառումների միջոցով: Հայաստանի Հանրապետությունում գյուղատնտեսության ոլորտի վերաբերյալ վիճակագրական տվյալները հավաքագրվում, ամփոփվում և հրապարակվում են ՀՀ ազգային վիճակագրական ծառայության (ՀՀ ԱՎԾ) կողմից: Վիճակագրական տվյալները հավաքագրվում են ինչպես ուղղակի (ընտրանքային) եղանակով` անմիջականորեն գյուղացիական տնտեսություններից և գյուղատնտեսական գործունեությամբ զբաղվող առևտրային կազմակերպություններից, այնպես էլ վարչական ռեգիստրներից` ՀՀ գյուղատնտեսության նախարարությունից, համայնքներից (գյուղական` 866 և քաղաքային` 49) և այլն: 

ՀՀ ԱՎԾ-ն, հիմք ընդունելով գործող միջազգային պրակտիկան  յուրաքանչյուր տարի իրականացնում է 2 <<մինի>> հաշվառում` հունվարի 1-ի դրությամբ անասնագլխաքանակի և հունիսի 1-ի դրությամբ գյուղատնտեսական մշակաբույսերի ցանքատարածությունների: Նշվածից հետևում է, որ Հայաստանի Հանրապետությունում գյուղատնտեսության ոլորտի վերաբերյալ վիճակագրական տվյալները ներկայացվում են ամսական, եռամսյակային և տարեկան պարբերականությամբ, որի հիմքը միայն ընթացիկ հաշվառումներն են, իսկ գյուղատնտեսական համատարած հաշվառում, որպես այդպիսին, երբևիցե չի իրականացվել:

Հայաստանի Հանրապետությունում գյուղատնտեսական մթերք՝ բուսաբուծական և անասնաբուծական արտադրանք արտադրողների համատարած հաշվառման նախապատրաստման, կազմակերպման, անցկացման, ստացված արդյունքների մշակման, ամփոփման, հրապարակման, պահպանման և օգտագործման հետ կապված հարաբերությունները կարգավորելու նպատակով 2008թ. ընդունվեց Հայաստանի Հանրապետության օրենքը <<Գյուղատնտեսական համատարած հաշվառման մասին>>,   որը համապատասխանում է միջազգային պրակտիկայում ընդունված մեթոդաբանական մոտեցումներին (մշակվել է ՄԱԿ-ի Պարենի և գյուղատնտեսության կազմակերպության, ԱՄՆ գյուղատնտեսության դեպարտամենտի և Շվեդիայի վիճակագրության փորձագետների օժանդակությամբ): Մասնավորապես` օրենքով նախատեսվում է, որ   գյուղատնտեսական համատարած հաշվառումներն իրականացվում են զուտ վիճակագրական նպատակներով, տասը տարին մեկ անգամ, տվյալները հավաքագրվում են անմիջապես գյուղատնտեսական մթերք արտադրող ֆիզիկական և իրավաբանական անձանցից, տվյալների տրամադրումը կրում է պարտադիր բնույթ, հավաքագրված տվյալները մշակվում, անվանազերծվում ու հրապարակվում են ամփոփ տեսքով և այլն: Նշված օրենքով ամրագրվում է գյուղատնտեսական համատարած հաշվառմանը ներկայացվող հետևյալ պահանջները` նպատակները, հաշվառման սուբյեկտները և նրանց պարտականությունները, իրականացնող մարմինները և նրանց պարտականությունները, ֆինանսավորումը, պատասխանատվությունը գյուղատնտեսական համատարած հաշվառման օրենսդրությունը խախտելու մասին և այլն:

Գյուղատնտեսական համատարած հաշվառման աշխատանքների իրականացման անհրաժեշտությունը ամրագրված է նաև «Հայաստանի Հանրապետության 2013-2015 թվականների պետական վիճակագրական աշխատանքների եռամյա ծրագիրը հաստատելու մասին» ՀՀ օրենքի 2.1. բաժնի 2.1.3. մասում:
Գյուղատնտեսական համատարած հաշվառման աշխատանքների կազմակերպումը և անցկացումը պատշաճ կերպով կազմակերպելու նպատակով առկա են որոշակի խնդիրներ, դրանք են.

· անհրաժեշտ են 8 նիշանոց  գրպանի հաշվիչներ, որոնք հարմար են հաշվարարների կողմից օգտագործման և տեղափոխման համար: Սակայն ՀՀ կառավարության 2013թ. ապրիլի 18-ի N 441-Ն որոշմամբ թույլատրվում է ձեռք բերել միայն 12 նիշանոց հաշվասարքեր  (միաժամանակ հարկ է նշել, որ ՀՀ ֆինանսների նախարարության կողմից 12 նիշանոց հաշվասարքերի համար սահմանված առավելագույն գինը  3000 ՀՀ դրամ է, իսկ նախատեսվողը՝ 550  ՀՀ դրամ), 

· սխեմատիկ հատակագծերի պատրաստումը ժամանակատար է և աշխատատար, և այլ գնման ձևի կիրառման դեպքում  անհնար է ծառայությունները մատուցել սահմանված ժամկետում,
· հաշվարարների ձեռքի պայուսակները մատակարարողի կողմից պետք է արտադրված լինեն և ամենաուշը մինչև սեպտեմբերի 10-ը բաշխվեն (առաքվեն) ՀՀ ԱՎԾ մարզային գործակալություններ տարածքներով (ՀՀ մարզերի բոլոր տարածքներ և Երևան քաղաքի վարչական շրջաններ),  քանի որ մինչ հաշվարարներին  դրանց  տրամադրումն  անհրաժեշտ է իրականացնել որոշակի  կազմակերպական աշխատանքներ (պայուսակներում դասավորել հաշվառման  հարցաթերթեր, գրենական պիտույքներ և այլն):
· տպագրվող նյութերի ծավալները մեծ են (թվով 26 անուն): Տպագիր նյութերը (այդ թվում հարցաթերթերը և հրահանգները) պետք է տպագրված լինեն և մինչև սեպտեմբերի 1-ը ծառայություն մատուցողի կողմից բաշխվեն (առաքվեն) ՀՀ ԱՎԾ մարզային գործակալություններ տարածքներով (ՀՀ մարզերի բոլոր տարածքներ և Երևան քաղաքի վարչական շրջաններ):

Միաժամանակ,  հաշվի առնելով ժամանակի սղությունը և հիմք ընդունելով <<Գնումների մասին>> Հայաստանի Հանրապետության օրենքի 20-րդ հոդվածի 5-րդ կետի 2-րդ ենթակետով նախատեսված բանակցային ընթացակարգը՝ առաջարկվում է սխեմատիկ հատակագծերի պատրաստման, ձեռքի պայուսակների գնման և տպագրական աշխատանքների գնման գործընթացը կազմակերպելու առանց գնումների հայտարարությունը նախապես հրապարակելու:
Կայացած ընթացակարգի արդյունքում հաշվարարների <<ձեռքի պայուսակներ>> ապրանքատեսակի համար գնային առաջարկ են ներկայացրել <<Անժիկ Հովհաննիսյան>>  Ա/Ձ –ն և <<Մակագոն>> ՍՊԸ, <<Ենքաս>> ՍՊԸ կազմակերպությունները: ՈՒսումնասիրելով վերջիններիս կողմից ներկայացրած գնային առաջարկները և հիմք ընդունելով նվազագույն գնային առաջարկը, գնահատող հանձնաժողովը որոշեց հաղթող ճանաչել <<Մակագոն>> ՍՊԸ կազմակերպությանը:
Կայացած ընթացակարգի արդյունքում <<քարտեզագրման ծառայություններ>> գնման առարկայի համար գնային առաջարկ են ներկայացրել <<Վերստ>>  ՍՊԸ,  <<Գոլդատլաս>> ՍՊԸ և <<Տարածաչափ>> ՍՊԸ կազմակերպությունները: ՈՒսումնասիրելով վերջիններիս կողմից ներկայացրած գնային առաջարկները և հիմք ընդունելով նվազագույն գնային առաջարկը, գնահատող հանձնաժողովը որոշեց հաղթող ճանաչել 1-5 չափաբաժինների համար <<Գոլդատլաս>> ՍՊԸ, իսկ 6-12  չափաբաժինների համար` <<Տարածաչափ>> ՍՊԸ կազմակերպություններին:

Կայացած ընթացակարգի արդյունքում <<այլ պոլիգրաֆիական արտադրության տպագրման ծառայություններ>> գնման առարկայի համար գնային առաջարկ են ներկայացրել <<ՎԷԼԱՍ Պրինտ>> ՍՊԸ,  <<Դասո պրինտ>> ՍՊԸ, <<Լուսաբաց հրատարակչատուն>> ՍՊԸ կազմակերպությունները բոլոր չափաբաժինների համար և <<Տիգրան Մեծ>> հրատարակչություն ՓԲԸ կազմակերպությունը 15-րդ չափաբաժնի համար: ՈՒսումնասիրելով վերջիններիս կողմից ներկայացրած գնային առաջարկները և հիմք ընդունելով նվազագույն գնային առաջարկը, գնահատող հանձնաժողովը որոշեց հաղթող ճանաչել 1-14, 16-26 չափաբաժինների համար <<Լուսաբաց հրատարակչատուն>> ՍՊԸ, իսկ 15-րդ չափաբաժնի համար`  <<Տիգրան Մեծ>> հրատարակչություն ՓԲԸ կազմակերպություններին:

(Հայտերի պատճենները կցվում են):
 2. Որոշման   ընդունման  անհրաժեշտությունը
Համաձայն գործող միջազգային մեթոդաբանության գյուղատնտեսական համատարած հաշվառումն իրենից ներկայացնում է գյուղատնտեսության կառուցվածքի վերաբերյալ համընդգրկուն տվյալների` գյուղատնտեսական նշանակության հողերի, անասնագլխաքանակի, գյուղատնտեսական տեխնիկայի և գյուղատնտեսական նշանակության շինությունների, առկա ներուժի (մարդկային, նյութական) և դրանց օգտագործման վերաբերյալ հաշվառման պահն արտացոլող հավաքագրման, մշակման և տարածման վիճակագրական գործառույթ:

Հայաստանի Հանրապետությունում գյուղատնտեսական համատարած հաշվառումը կարևորվում է նաև այն տեսանկյունից, որ վերջինիս իրագործման արդյունքում հավաքագրված վիճակագրական  տվյալներն կօգտագործվեն ներքոհիշյալ բնագավառներում դիտազննումային (մոնիթորինգային) ցուցանիշների համակարգերի ձևավորման համար. 

· աղքատության դիտազննում` բնակչության զգալի հատվածը բնակվելով գյուղական բնակավայրերում, բախվում է այնպիսի սուր հիմնախնդիրների հետ, ինչպիսիք են` բնակավայրերի մեկուսացվածությունը, ենթակառուցվածքների թերի զարգացվածությունը, աշխատանքի տեղավորվելու սահմանափակ հնարավորությունները, շուկաներին հասանելիության սահմանափակությունը և այլն, 

· պարենային անվտանգության դիտազննում` պարենի առկայություն, պարենի հասանելիություն, պարենի մատակարարման կայունություն, ինչպես նաև տնտեսական, սոցիալական և բնապահպանական ցուցանիշներ և այլն,  

· գյուղատնտեսության ծրագրավորում և այդ ոլորտում քաղաքականության մշակում` գյուղատնտեսության ոլորտի տնտեսությունների գործունեության ընդհանուր նկարագիրը` դրանց պատկանող գյուղատնտեսական մշակաբույսերի ցանքատարածությունները (տարածությունները),  կենդանիների գլխաքանակն ըստ տեսակների, զբաղվածությունը  և այլն, 

· գենդերային վիճակագրության վարում, 

· ընթացիկ վիճակագրության որակի բարելավում, 

· սպառողներին առավել ընդգրկուն տեղեկատվության տրամադրում և այլն: 

Հայաստանի Հանրապետությունում գյուղատնտեսական համատարած հաշվառման իրականացման կարևորությունը պայմանավորված է նաև նրանով, որ գյուղատնտեսությունը հանդիսանում է տնտեսության կարևորագույն ոլորտներից մեկը, որում ստեղծված նոր արժեքի մասնաբաժինը վերջին տարիների համախառն ներքին արդյունքի ծավալում կազմում է 16-20%, իսկ  զբաղվածների թվաքանակը` ընդհանուր զբաղվածների շուրջ   45 %  (մոտ 492 հազ. մարդ): Ոլորտում առկա են  բազմաթիվ ու բազմաբնույթ տնտեսավարող սուբյեկտներ, որոնցից միայն գյուղացիական տնտեսությունների (գյուղաբնակ տնային տնտեսությունների) քանակը կազմում է մոտ 340 հազար (նրանց  բաժին է ընկնում գյուղատնտեսության համախառն արտադրանքի մոտ  90%-ը)  և որոնց բնութագրական է.

· փոքր չափերը

· ներտնտեսային հաշվառման բացակայությունը

·  ապրանքայնության ցածր մակարդակը (արտադրանքի 45%-ը սեփական սպառմանն է միտված, 20%-ը` բնամթերային վճարումներին և փոխանակումներին և, միջինը միայն 35%-ն է դրամայնացվում)

·  մասնագիտացման ցածր աստիճանը

·  ներդրումների և եկամուտների փոքր, սահմանափակ չափերը

·  տնտեսական ակտիվության և գործունեության ներոլորտային  փոփոխականության (այդ թվում` սեզոնային) բարձր աստիճանը և այլն:

ՀՀ-ում գյուղատնտեսական համատարած հաշվառման կազմակերպման և անցկացման առավել նախընտրելի ժամանակահատված է դիտարկվում 2014 թվականի հոկտեմբերը (դաշտային աշխատանքները` հոկտեմբերի 11-31 ներառյալ, հաշվառման (կրիտիկական) պահը` հոկտեմբերի 10-ի լույս 11-ի կեսգիշերի դրությամբ):
     3. Որոշման    ընդունման  դեպքում  ակնկալվող արդյունքները  
Գյուղատնտեսական համատարած հաշվառման իրականացումը Հայաստանի Հանրապետությունում, հնարավորություն կընձեռի ձևավորել գյուղատնտեսության վերաբերյալ վիճակագրական տվյալների ամբողջական համակարգ, գյուղատնտեսությամբ զբաղվող սուբյեկտների վիճակագրական ռեգիստրներ, կատարելագործել ընտրանքային վիճակագրական գործիքները, ապահովել դրանց համադրելիությունը գործող միջազգային չափանիշներին ու չափորոշիչներին և բացահայտել տարիների ընթացքում գյուղատնտեսության ենթակառուցվածքների փոփոխությունների միտումները:   

Գյուղատնտեսական համատարած հաշվառումը  հնարավորություն կընձեռի ձևավորելու ոչ միայն միջազգայնորեն համադրելի առավել  դեզագրեգացված  ցուցանիշներով բնութագրվող գյուղատնտեսության պատկեր Հայաստանում, այլև կհստակեցնի գյուղատնտեսության, որպես ձեռնարկատիրության (տնտեսական գործունեության տեսակի) առավել մանրամասնեցված կազմն ու կառուցվածքը, ինչի հենքով հնարավոր կլինի մշակել 340 հազար գյուղատնտեսությամբ զբաղվող տնային տնտեսությունների համար վարչական հաշվառման հիմք հանդիսացող կազմակերպա-իրավական նոր և գործունակ այնպիսի ձևեր, ինչով այդ ոլորտը դուրս կգա <<ոչ ֆորմալ գործունեության>> բնութագրից (2010թ. հետազոտության արդյունքներով գյուղատնտեսական հատվածը Հայաստանում ունեցել է ոչ ֆորմալ զբաղվածության ամենաբարձր մակարդակը` 97.8%, պայմանավորված գյուղատնտեսական գործունեության մեջ իրավական ինստիտուցիոնալ  կազմավորման բացակայությամբ):    

4. Որոշման ընդունման դեպքում այլ իրավական ակտերում փոփոխության անհրաժեշտության մասին
ՀՀ կառավարության վերը նշված որոշման ընդունումը այլ իրավական ակտերում փոփոխություններ և լրացումներ կատարելու անհրաժեշտություն չի առաջացնում:
5. Որոշման  ընդունման  դեպքում պետա​կան բյուջեի եկամուտ​ներում և ծախսերում փոփոխություններ նախատեսելու մասին
ՀՀ կառավարության վերը նշված որոշման ընդունումը պետա​կան բյուջեի ծախսերում առաջացնում է 1 129 360.0 հազար դրամի  ավելացում:
6. Որոշման նախագծի   ընդունման  դեպքում իրավական ակտի նախագծմանը և քննարկմանը հասարակության մասնակցության մասին
           Իրավական ակտի նախագծմանը և քննարկմանը հասարակության մասնակցության մասին կետը կիրառելի չէ, քանի որ նախագիծը օրենքով տրված լիազորությունների իրականացմանն է վերաբերում:

ՀՀ ազգային վիճակագրական ծառայություն

